
Hayot doimo ochilib yopiladigan turli eshiklar qatoridir. Quvonch, xotirjamlik, salomatlik, farovonlik va mehr eshiklarini ochayotgan paytda o‘zingizni kuzating, shunda hamdardlik, kechirish, ozodlik, o‘z qadrini bilish, o‘zini hurmat qilish nimaligini bilasiz. Siz abadiysiz, tashvish ortidan tashvishlarga tushish holatlaringiz tugamaydi. Hayotda harakatlana turib inson o‘zining xavfsiz ekanligini o‘ziga eslatib turishi zarur. Hammasi o‘zgaradi. Hayotdagi eng muhim qadriyat qo‘lga kirilgani emas, aksincha, insonning qanday shakllangani, kim bo‘lganligidir. Men odatimga ko‘ra hamon o‘rganaman va bu hech qachon tugamasligiga ishongim keladi. Bu saboqlar menga hayotda foydali bo‘ldi. 
Samarali munosabat o‘rnatish uchun fikrlaringizni qisqa bayon qiling. Siz o‘zingiz bilmagan va his qilmagan narsa haqida gapirishingiz mumkin emas. O‘zingizda bo‘lmagan narsani ham berolmaysiz. O‘zingiz ega bo‘lmagan narsani bo‘lisha olmaysiz. Berish va bo‘lishish uchun avval biron nimaga ega bo‘lish zarur. Jiddiy muloqotga tayyorlanish kerak. 

Samarali muloqot qilishdan maqsad eshituvchilarning «Men siz bilan!» degan gaplarini eshitishdan iborat. Odamlar ko‘ngliga ozor etkazishdan ko‘ra fikrlaringizni bayon qilishni o‘rganing.

Qat’iyat sizning hech qachon taslim bo‘lmasligingizni bildiradi. Qat’iyatlilik muvaffaqiyatga erishish, avtomobil uchun benzin zarur bo‘lgani kabi juda muhim. Shubhasiz shunday vaqtlar bo‘ladiki, o‘zingizni sillasi qurigandek his etasiz, ammo doim to‘siqlarni engasiz. Qat’iyatsiz inson hech qanday ishni boshlay olmaydi.

Kimgadir tuhfa etadigan eng katta sovg‘angiz bu o‘zingiz. Ajoyib qonun. Qancha ko‘p kuch bersangiz, mukofot shuncha ko‘p va katta bo‘ladi. Agar kishilar bilan munosabatda haq go‘y, sabrli bo‘lsangiz mukofoti o‘zingiz kutgandanda yuksakdir. Shu o‘rinda asosiy so‘zni yoddan chiqarmang — tartib.

Qadrga ega bo‘lgan hamma narsa g‘amxo‘rlik, e’tibor va tartibni talab qiladi. Sizning fikrlaringiz tartibni talab qiladi. Biz ichki chegaralarimizni va axloqimiz kodeksi ketma-ketligini ajratib olishimiz zarur. Yo‘qsa, fikrlashimiz tartibsiz kechadi. Chalkash fikrlar chalkash natijalarga olib keladi. 

Hayotingiz haqida hoziroq o‘ylashni boshlang. Hozirning o‘zidayoq nimalar qilish mumkin? Balki sizni sevgan va siz sevgan inson bilan arazlashib qolgandirsiz, sizning ranj-alamingiz o‘sha odam bilan gaplashishga yo‘l bermayotgandir? O‘zingizni qaytadan yaratish uchun bu eng zo‘r imkoniyat. Jiddiy muvaffaqiyat uchun sizga etishmayotgan narsa — bu tartibga keltirish uchun jamlanib olish, odatdagidan ko‘ra g‘ayrat bilan ishlash. Intizom sizdan bo‘lsin. SHaroitlar va boshqa kishilar sizdan buni talab qilishlarini kutmasin. Sizning hayotingiz, har birimizning hayotimiz bu ogohlantirishdir.

Affirmatsiyadan foydalaning

Affirmatsiya — bu boshlang‘ich nuqta. U o‘zgarishlarga yo‘l ochadi. Aslida «Men nimanidir o‘zgartira olishimni idrok qilaman» deb o‘zingiz uchun javobgarlikni zimmangizga olganingizni ong ostingizga ma’lum qilasiz.

 Ong osti o‘ta darajada to‘g‘ri. Unga nima desalar shuni bajaradi. «Bu mashinani yomon ko‘raman» desangiz, ongosti sizga yangi mashinani tuhfa etmaydi, chunki sizga nima kerakligini bilmaydida. Uzoq kutilgan yangi mashinaga ega bo‘lganda balki uni yomon ko‘rib qolasiz. Nega shunday bo‘lmasin? Axir siz xuddi shuni aytgan edingiz-ku: «Mashinani ko‘rishga ko‘zim yo‘q». Maqsadingiz haqida ijobiy mazmunda «Menda chiroyli mashina bor, u hamma talablarimga javob beradi» deb aniq va ravshan gapirishingiz kerak.

 Hissiyotlarni qo‘zg‘atuvchi bilan oradagi masofani qisqartiring. Unga mehr bilan «Sendan roziman, mehr bilan qo‘yib yuboraman» deb ayting. Bu har doim yordam beradi. Rozi bo‘lib va mehr bilan odamlarni, vaziyatni va hatto turar joyni qo‘yib yuborish mumkin. 
 Shu tarzda zararli odatlarni o‘zingizdan uzoqlashtirib, bundan keyin nimalar sodir bo‘lishi mumkinligini kuzatsa bo‘ladi. Mening bir tanishim bo‘lardi, u doim: «Men sendan minnatdorman va hayotimdan yiroqlashtiraman» deb har bir chekilgan sigaretini tashlardi. Bir necha kundan so‘ng chekishlari soni kamaydi va yana ikki haftadan so‘ng chekishni butunlay tashladi.

Bizning ichki kuchimiz bu hayotda yaxshi narsalarga loyiq bo‘lishlik huquqimizni qanday baholashimizga bog‘liq. Ishonchsizlik bolalikdan boshlanadi. Lekin biz o‘zgarishimizga xalaqit qiladi deb o‘ylamasligimiz kerak. O‘zimizni sevishdan, o‘z xizmatlarimizni tan olishdan to‘xtatib qoladigan birdan bir narsa bu birovlarning fikri va ishonchidir. Boshqalarning fikri va ishonchini biz o‘zgarmaydigan haqiqat deb qabul qilamiz.

Mehrga, ezgulikka munosib ekanligimizga ishonmaganimizda, oyog‘imiz ostidagi tuproqqa tepinamiz. Yana buni turli usullarda qilamiz. Masalan, atrofimizda bo‘shliq paydo qilib buyumlarimizni yo‘qotamiz, o‘zimizga bo‘lmag‘ur gaplarni aytamiz, sochlarimiz to‘kilishiga o‘xshash yoki baxtsiz hodisalarni o‘zimizga jalb etamiz. Biz hayot tuhfa etishi mumkin bo‘lgan hamma farovonlikka loyiq ekanimizga ishonishimiz kerak. 

Agar o‘zingizdan uzoqlashtirishga kuchingiz etmayotgan biror odatingiz bo‘lsa, uning qanday xizmat ko‘rsatayotgani haqida o‘zingizdan so‘rab ko‘ring. Bu odatdan siz qanday yaxshi sifatlarga ega bo‘lyapsiz. Agar javob topa olmasangiz boshqacha so‘rang: «Bu odatimni tark etsam, nima bo‘lishi mumkin?» Ko‘pincha bunday savolning javobi quyidagicha: «Hayotimiz yaxshilangan bo‘lardi». 

Iltijo

Affirmatsiyangiz doim tayyor holda tursin. Siz uni kuylashingiz yoki shunchaki qayta-qayta takrorlashingiz mumkin. Yaratgandan biron nimani so‘rab unga iltijo qilamiz. Biz kundalik turmush tarzimizni davom ettirib yashayveramiz, bilamizki yuqoridan kimdir bizga g‘amxo‘rlik qiladi, panohiga oladi. Aslida ham xuddi shunday.

Darvoqe, restoranda buyurtma berganingiz o‘rniga boshqa taom keltirishsa, uni qaytarasiz. Albatta, agar insoniy qadr-qimmatingiz bo‘lsa. Mabodo buyurtmani qaytarmasangiz, uni eyishga majbur bo‘lasiz. Yaratgan ham so‘ramaganingizni bersa, demak, avvaldan niyatni noto‘g‘ri shaklda qurib, noto‘g‘ri so‘ragan bo‘lib chiqasiz.

